
Inatsisartut suleriaasianni § 37 naapertorlugu matumuuna Naalakkersuisunut 

apeqquteqaateqarpugut: 

Naalakkersuisut soqutiginartissinnaavaat naalakkersuinikkut 

attuumassuteqanngitsunik siunnersuisoqatigiinnik avataanit 

aningaasaliisartunik nalilersuisuisartussanik Naalakkersuisunullu 

innersuussisartussanik pilersitsigutta?  

Periuseq tamanna Australiami1 atorneqartarpoq.  

(Inatsisartuni ilaasortat, Naaja H. Nathanielsen aamma Sara Olsvig, Inuit Ataqatigiit) 

 

Tunngavilersuut 

Aatsitassarsiornermut naalakkersuisup arlaleriarluni Australia aatsitassarsiorfittut 

misilittagalittut maligassiuisutullu saqqummiuttarpaa. Australiami naalakkersuinikkut 

attuumassuteqanngitsumik siunnersuisoqatigiinnik avataaniit aningaasaliiniartunik 

nalilersuisussanik pilersitsoqarnikuuvoq. Aningaasaliissutinut nunanit allaneersunut 

pisariaqartitsisupilussuuvugut, taamaattumik periuseq tamakkiisumik periutsilluunniit 

ilaata assilinissaa pilerinarsinnaalluarpoq. Sammisaqarfinnut assigiinngitsunut 

siunnersuisoqatigiit immikkut ilisimasalinnik inuttalersorneqarsinnaavoqq, taamaalillunilu 

naalakkersuinikkut suliaqartunut ingalassimanermik pilersitsissalluni. Taamaaliornikkut 

suliamut ilisimasaqarneq tutsuiginassuserlu avataaniit aningaasaliiniartunut 

tatiginninnerulernermik kinguneqartussaq pilersinneqassaaq.     

 

Eqqarsaatitsinniippoq siunnersuisoqatigiinnik pilersitsinikkut tutsuiginanngikkaluarlutik 

aningaasaliiniarlutik nalunaartut, aningaasaliinissamut pilersaarutit suliniutillu 

tutsuiginanngiitsut itigartinneqarsinnaalissasut, taamaalilluni allattoqarfimmi 

piffissaajarfigineqassanngimmata. Soorunami Australiami periuseq nunatsinnut  

inatsisaannullu naleqqussartariaqassaaqt. Isumaq soqutiginartipparput Naalakkersuisullu 

naliliinerat tusarusullutigu.    

Erseqqissarusupparput assingusumik Canadami aaqqissuussaqarmat assigiinngitsunit 

innersuussutigineqartumik.  

 
                                          
11 The Foreign Investment Review Board (the FIRB)-ip nunanit allaniit Australiami aningaasaliiniarlutik 
siunnersuuteqartut siunnersuutaat misissortarpaat. Misissuereernerullu kingorna FIRB Australiami 
naalakkersuisunut innersuussusiortarpoq.  

Ullut qulit suliffiusut qaangiutsinnagit apeqqutit tamarmik akinearissaat 

piumasareriissavarput. 

 

 
 

 

 

 


